
Rezime/Abstract

Predmet istraživanja ovog rada u širem smislu čini institut odmjeravanja kazne, kao jedan izuzetno bitan krivičnopravni
institut, sa posebnim fokusom na značaj olakšavajućih i otežavajućih okolnosti u postupku odmjeravanja kazne. U prvom
poglavlju završnog magistarskog rada dato je pojmovno određenje te su analizirane pojedine vrste odmjeravanja kazne.
Drugo poglavlje posvećeno je odmjeravanju kazne u krivičnom pravu u Bosni i Hercegovini. S tim u vezi, razmatrana su
osnovna zakonska pravila vezana za odmjeravanje kazne, a koja uključuju ocjenu svrhe kažnjavanja, modele propisivanja
kazni u zakonu kao način tzv. zakonskog odmjeravanja kazne, te primjenu olakšavajućih i otežavajućih okolnosti u procesu
izbora vrste i određivanja mjere kazne u svakom konkretnom slučaju. Posebna pažnja je posvećena olakšavajućim i
otežavajućim okolnostima koje su definirane u pozitivnom krivičnom zakonodavstvu u Bosni i Hercegovini, te načinima
njihovog inerpretiranja u domaćoj krivičnopravnoj teoriji i sudskoj praksi. U trećem poglavlju dat je uporednopravni prikaz
odmjeravanja kazne i pojedinih olakšavajućih i otežavajućih okolnosti u zakonodavstvima određenih odabranih država:
Hrvatske, Srbije, Njemačke, Ruske Federacije te Sjedinjenih Američkih Država, dok je u četvrtom poglavlju razmatran
značaj olakšavajućih i otežavajućih okolnosti u praksi međunarodnih ad hoc krivičnih tribunala za bivšu Jugoslaviju i
Ruandu, te judikaturi Stalnog međunarodnog krivičnog suda (ICC). U završnom dijelu rada prezentirani su i analizirani
rezultati istraživanja o ocjeni olakšavajućih i otežavajućih okolnosti pri odmjeravanju kazne u praksi sudova na području
Tuzlanskog kantona. Istraživački uzorak činile su 93 pravosnažne sudske odluke donesene od strane općinskih sudova na
području Tuzlanskog kantona u petogodišnjem vremenskom periodu (2011- 2015), a povodom krivičnih djela razbojništva i
neovlaštene proizvodnje i stavljanja u promet opojnih droga. Ključne riječi:odmjeravanje kazne, olakšavajuće i otežavajuće
okolnosti, kaznena politika, ublažavanje kazne.

